
■ ILS CANDIDATS SA PRESCHENTAN

Oz: economia

L’economia svizra stagnescha, la dischoc-
cupaziun crescha. Era las pitgas economi-
cas da las regiuns muntagnardas – l’agri-
cultura ed il turissem – ha difficultads da
surviver. Co sa e duai il stat gidar l’econo-
mia en difficultads?

Andri Graf pps giuvens

Bod tuot las branschas d’economia dal
Grischun profittan indirect o direct da
la pauraria e dal turissem. Il sustegn da
la pauraria cun pajamaints directs sco
eir la tariffa speciala da l’imposta da plü
valur per l’hotellaria ston gnir man-
tgnüts eir in avegnir. Per tuot ils affars
pitschens e mezdans esa da schligerir la
procedura da permiss. Be cun procedu-
ras plü simplas as poja evitar ün’emigra-
ziun da la giuventüna grischuna.

Corsin Farrér pcd giuvens

An ena terra scu la Svizzra sainza mate-
ria prima è know-how nossa pi gronda
facultad. Nossa terra dovra refurmas
dalla furmaziun per saveir optimar sies
potenzial creativ. La Svizzra vign puspe
an gamba antras ena politica d’econo-
mia tgi promova occupaziun cumpla-
gna, carschientscha e valour agiuntada.
Schicanas birocraticas ed administrati-
vas on da neir diminueidas. Las inter-
presas pitschnas e masangas furman la
pi impurtanta petga dalla economia
svizra. Ellas on da neir sustigneidas cun
maseiras politic-economicas adattadas.

Christian Rathgeb pld futuro

Las interpresas han da purtar memia bia
grevezias finanzialas ed administrativas.
Quei paralisescha il spért d’interprendi-
der ed impedescha la creaziun da plazs
da lavur e da plazzas d’emprendissadi
che ein urgentamein necessarias. Per
quei motiv ston las grevezias fiscalas
vegnir reducidas significantamein. Nus
s’engaschein perquei era per descargar
persunas giuridicas dalla taglia.

Jon Pult ps giuvens

Eu spargness pro’l militar e pro la con-
strucziun da vias naziunalas. Cun l’in-
troducziun da l’imposta sül guadagn dal
chapital e l’augmaint da l’imposta da
l’ierta, as poja augmentar las entradas
dal stadi. Inplü am staja a cour d’aug-
mentar l’imposta sülla benzina e da
schoglier per quel augmaint il scopo
d’ütilisaziun, quai voul dir cha quel qua-
dagn füss a libra disposiziun dal la con-
federaziun.

■ ORD LA VITA DA LUDMILLA CAHENZLI

La tema da cedels ed il
cumpost sco confiert

«Mamma in cedel», tuni dal corridor.
Merda! Panica! Nua pudess jau ma zup-
par? Jau avrel la stgaffa da rument e guard
sin il cumpost. Il pli gugent ma struztgass
jau lient. Ma igl è memia tard. Il pitschen
stat avant mai e ma tegna nà in cedel
oransch. In vairamain agressiv oransch.

Jau survegn la tremblitga, na ristg
betg da tutgar en il cedel e m’imagin tge
torturas ch’il scolast ha puspè inventà
per destruir mia planisaziun dal di u da
l’emna e per ma sfratgar psichicamain.

«Metta il cedel sin maisa», ditg jau. 
«Ma Ti stos leger immediat, nus giain

oz suenter mezdi a far bogn», di el. 
«Tge bun’idea», ditg jau tut levgiada.
«Gea. Nus giain cun velo», di el.
«Betg vaira», e la panica ch’è gist sa

fugida, sa sturtiglia puspè da mes scussal
siadora: «Cun tge velo vul lura ir?» du-
mond jau a moda precauta.

«Cun il mieu», di el.
«Ma lez è rut», ditg jau. «Jau sai», di

bolleret. «Il bab po svelt pinar el.»
«Lez na vegn betg a gentar oz.»
«Lura pinas halt ti el», di el e svane-

scha ord cuschina.
«Jau na pinel betg velos!» clom jau

suenter. Ed avant mes egls vegni verd.
Igl è betg il svaniment che fa verd

avant mes egls. Igl è mia matta gronda
ch’è era turnada da scola e tegna in cedel
cler-verd avant mia fatscha. Igl è in verd
propi tissientà.

«Tge è quai?» dumond’jau mia feglia
entant ch’jau guard sin la porta davos la
quala il cumpost sa chata – il cumpost
mes salvament, mes davos confiert!

«Nus giain sin viadi da scola», di la
matta.

«Bel. E cura?» dumond jau.
«Puschmaun», di ella. «Nus stuain

trair en buns chalzers da muntogna, ha
il scolast ditg. Na sco l’ultima giada che
l’entira classa aveva vischias.»

«Cler», ditg jau. Jau ma sugeresch:
Pensa positiv Ludmilla! Ils chalzers ve-
ders van segir anc, van segir anc, van se-
gir anc, van segir anc, van segir anc. 

Suenter gentar ma rend jau giun
tschaler per examinar ils velos. Tuts trais
kaputt. Entant ch’jau emprov d’eruir
tgenin ch’jau fiss pipa da pinar, vegn la
gronda: «Els fan mal.»

«Tgi fa mal?» dumond’jau.

«Ils chalzers da muntogna», di la
gronda.

«Nunpussaivel. L’onn passà hai jau
aposta cumprà els duas numras pli
grond», di jau.

«Ma uss èn els tuttina memia pi-
tschens. Jau dovr novs», di ella.

«Ti vas cun quels!» 
«Na.» «Bain», etc.
(Quai ch’jau pens en quellas minutas

dals scolsts na fiss betg hofli da scriver
si.) 

La figlia lamenta uschè ditg fin ch’jau
empermett – malgrà contos sblundre-
giads – dad ir cun ella a cumprar chal-
zers novs.

Mes’ura pli tard: Igl è ruassaivel en
chasa. Ils uffants èn puspè a scola, resp.
ids a far bogn. Speranza tegna il velo! Igl
è il sulet suentermezdi che tuts han sco-
la. Tge bellezza. Tge libertad infinita –
fin las 15.30. 

Jau ma fatsch in café, ses en davos
maisa-cuschina ed ignoresch il cedel
verd cun la lunghezza glista da chaussas
che la gronda ha da prender cun sai sin
il viadi da scola. «Tai na legel jau uss
betg», ditg jau a la glista e guard demon-
strativ en in’autra direcziun.

Mia egliada croda sin la paraid da
pin. Là penda in cedel mellen. Quest ce-
del ma vegn avant insaco enconuschent.
Cler, quai è il cedel pervi dal polizist che
visita la classa da mia matta pitschna.
Cura è quai atgnamain? Jau pren il cedel
giu da la paraid. Quai è gea oz. Oz
suenter mezdi. Il polizist mussa als uf-
fants co ch’ins va sur via vi. Mia egliada
croda sin l’ultima construcziun. «I vegn
giavischà che la mamma u il bab assista
a la scolaziun da traffic.» Jau avr la porta
da rument, guard en il compost e vi si-
glir enagiu. Ma lura cumpara avant mes
egls il maletg da mia pitschna matta che
ha instrucziun da traffic. Il polizist è là.
Tut las mammas èn là. Danor la mam-
ma da mia pitschna matta. Jau ser im-
mediat la porta, lasch esser mes café
café, lasch esser naira mia detta da pinar
velos e festin da vegnir ad uras a l’in-
strucziun da traffic.

Ludmilla Cahenzli

P.S. Per cas ch’jau avess in di d’esser sva-
nida, guardai simplamain en il cumpost!

